  Дәреснең темасы:  Табигать язмышы- безнең   язмыш.
Максаты: 1.”Чәчәкле үсемлекләрнең классификациясе» темасы буенча белемнәрне гомумиләштерү, системалаштыру.

                   2.Уен моментлары аша укучыларның фикерләү сәләтен үстерү, сөйләгәннәрдән чыгып нәтиҗә ясарга өйрәтү.
                  3.Табигатьтәге матурлыкка соклану хисләре һәм аны сакларга омтылыш, теләк уяту.

Дәреснең тибы:

Белемнәрне гомумиләштерү һәм системалаштыру дәресе.

Методлары:

Репродуктив, аңлатмалы-иллюстратив.

Җиһазлау:

“Туган ягым табигате” стенды; табигать күренешләре сүрәтләнгән картиналар; Татарстанның Кызыл китабы, магнитофон язмасы,”Үз уеныбыз” стенды.
Эпиграф: “Табигать бетсә, кешелек тә бетә.

                                            Дәрес барышы.

I.Оештыру өлеше.

Хәерле көн, укучылар! Сез дәрескә әзерме? Дөрес итеп утырыгыз.Дәресне башлыйбыз.

II.Актуальләштерү

Укучылар, әйтегез әле, 15 апрель көне нинди бәйрәм? (Бөтендөнья экология көне).
-15 апрельдән 15 майга кадәр нинди айлык бара?(Экология айлыгы).

-Укучылар, ничек уйлыйсыз, без бүген нәрсә турында сөйләшәчәкбез?

-Без бүген табигать турында сөйләшәчәкбез.

-Сез табигатьне яратасызмы?
-Әйе, яратабыз.

Ә ни өчен яратасыз?

1укучы:  Без табигатьне яратабыз, чөнки тормыш өчен кирәкле бар нәрсәне табигатьтән алабыз. Табигать безгә азык, кием, торыр урын бирә.Җирдән без файдалы казылмалар алабыз, кырларда иген үстерәбез.
2 укучы:  Табигать безнең тормышыбызны бизи.Күпме шатлык китерә ул безгә!

Мин урман шаулавын, кошлар сайравын яратам.

3укучы:  Мин дә табигатьне бик яратам,чөнки табигать ул- матурлык, гүзәллек дөньясы.Жәйге болын.Кояшлы көн.Бөтен якта чәчәкләр.Чикерткәләр сикерә, кырмыскалар йөгерешә.Кып-кызыл җиләкләр пешә.Бу миңа бик ошый.
4 укучы:  Мин тар урман юлыннан йөрергә яратам.Барасың да барасың сихри сукмактан.Сиңа бер кеше дә комачауламый. Табигатькә гашыйк буласың. Кулыңда-чәчәкләр,баш өстендә кошлар сайрый, янәшәңдә каеннар.Шундый рәхәт.
-Әйе, туган ягыбызның табигате бик матур һәм бик бай. Ләкин бу байлылар чиксез түгел. Сез ничек уйлыйсыз,табигатьне сакларга кирәкме?

Укучылар:

-Әйе,табигатьне сакларга, аның байлыкларыннан дөрес файдаланырга кирәк.

III Дәреснең темасын, максатын әйтү.
-Укучылар! Безнең бүгенге дәресебез “Табигать язмышы- безнең язмыш!” дип атала. Хәзерге заманда экология проблемасы- иң мөһим проблемаларның берсе. Бүгенге көндә табигать  нинди  хәлдә соң? 

-Аңа кеше ничек тәэсир итә һәм табигатьне саклау өчен нинди чаралар күрелә?
Бүген без менә шул хакта сөйләшербез, үз фикерләребезне әйтербез.

                                                   IV Уен.
Бүген әйләнә-тирә мохитне һәм табигый байлыкларны саклау министрлыгында конференция уза. Сезне шул конференциядә катнашырга чакырам.Сез ризамы? ( Әйе , риза) 
Конференциядә чит ил делегациясе катнаша. Шулай ук журналистлар да килгән. Аларның сорауларына министрлык белгечләре җавап бирә. Хәзер сүзне журналистка бирәбез.

Журналист:  Исәнмесез, хөрмәтле тамашачылар! Мин бүгенге репортажымны  әйләнә-тирә мөхитне һәм табигый байлыкларны саклау министрлыгыннан алып барам. Хәзерге вакытта табигатьне саклау проблемасы аеруча мөһим.Моның сәбәпләре бик күп. Беренчедән, төрле радиактив матдәләр җирләребезне, суларыбызны, һаваны агулый. Икенчедән , казылма байлыклар, агачлар елдан-ел азая. Өченчедән, иген уңышын арттыру өчен, бик күп химик ашламалар кулланыла. Шул сәбәпле җир зарарлана, агулана. Табигатьне ничек сакларга соң? Хөкүмәтебез тарафыннан нинди чаралар күрелә?Мин шул сорауларым белән министрлык вәкилләренә мөрәҗәгать итәм.
-Исәнмесез! Мин Ф,И,О, Яңа гасыр телеканалы журналисты. Үзегез белән  таныштырыгыз әле?
1 укучы:  Хәерле көн! Мин ..........         экология буенча министр урынбасары.

Журналист:  Әйтегез әле, бүгенге көндә табигать нинди хәлдә?

Министр урынбасары:  ХХ-гасырның икенче яртысы табигать өчен бик аянычлы булды. Табигатьне җиңәргә тырышу начар нәтиҗәләргә китерде. Туфрак куркыныч астында, чөнки дөньядагы чәчү җирләренең яртысы эрозиягә дучар.
Су-табигатьнең тормыш чыганагы,әмма сулар бик пычранды.Европада күп елгалар химик күбек белән капланды. Бу- елгалар үле дигән сүз.Атмосфера шулай ук начар. Урманнарны кисәләр.яндыралар.Табигатьтәге катастрофалар хайваннар дөньясына да зыян китерә.Планетада 120 төр хайван һәм 150 төр 
кош  юкка чыккан.Бүгенге көндә 600 төр хайванның юкка чыгуы мөмкин.
Журналист:  Рәхмәт сезгә. Сау булыгыз!

1 укучы: Уңышлар сезгә.

Журналист:  Исәнмесез! Мин (Ф.И.О.) “Яңа гасыр” телеканалы журналисты. Үзегез белән  таныштырмассызмы?
2 укучы:  Мин .................-хайваннарны саклау бүлеге мөдире.
Журналист:  Мәгълуматлар буенча, бүгенге көндә тагын 600 төр хайванның юкка чыгуы мөмкин. Әйтегез әле, аларны саклау өчен, дәүләт нинди эшләр алып бара?

Бүлек мөдире:  Хайваннар дөньясы бик бай һәм күптөрле, әмма табигый яшәү шартларының туктаусыз үзгәрүе күп кенә төрләрнең юкка чыгуына сәбәпче була. Һәр ил һәлакәткә дучар булган тереклек илләрен саклап калу өчен төрле чаралар күрә. Россия һәм Татарстанның да Кызыл китаплары басылып чыкты. Китапның берничә томы язылган. 1нче томга – имезүче хайваннарның 236 төре кертелгән.
2нче томда – 287 кош.

3нче томга җир-су хайваннарының 36 төре һәм сөйрәлүчеләрнең 119 төре кертелгән.

4нче томда – төче суларда яшәүче балыклар.

5нче томда – сирәк очрый торган үсемлекләр.

Журналист:  Бик зур рәхмәт сезгә.
Бүлек мөдире:  Исән булыгыз!

Журналист:  Хәерле көн! Әйтегез әле, ни өчен Кызыл китапны шулай атаганнар соң?

3 укучы – консультант:  Кызыл китап Кеше, Кешелек намусының чагылышы булып тора. Әгәр халык, милләт, табигать хәзинәләрен саклау өчен җаваплы.

Журналист:  Кызыл китап турында тагын берничә сүз әйтеп китмәссезме?
4 укучы – 2 консультант:  Китапның битләре 5 төстә.

Кызыл битләргә бөтенләй бетү куркынычы астында калган хайваннар һәм үсемлекләр теркәлгән.

Сары битләрдә кими баручы төрләр язылган.

Ак битләрдә сирәк очрый торган хайваннар һәм үсемлекләр.

Яшел битләрдә күрелгән чаралар нәтиҗәсендә саннары арткан төрләр турында язылган. Яшел битләр елдан-ел күбәя. Бу кешенең табигатькә ярдәм итә алуын күрсәтә.

Кызганычка каршы, Кызыл китапның кара битләре дә бар. Анда язылган хайваннарны без инде беркайчан да очрата алмаячакбыз.
Журналист:  Зур рәхмәт сезгә. Эшегездә уңышлар телим.

2 консультант:  Рәхмәт. Сау булыгыз.

Журналист:  Табигатьне саклау эшендә тыюлыкларның роле бик зур. Безнең илдә хәзер 30дан артык тыюлык. Татарстанда да Идел-Кама тыюлыгы бар. Тыюлыклар территориясендә үсемлекләргә,хайваннарга,хәтта бөҗәкләргә дә кагылырга ярамый. Кеше табигатькә зыян китерә икән, ул үзенә дә зарар китерә. Кеше үзе дә табигать баласы бит. Шуңа күрә һәр кеше табигатьне яратырга, аны саклау өчен көрәшергә тиеш.
                                 И күңелле җәй көнендә-

                                 Табигать кочагында!
                                 Менә шуны истә тоту

                                 Кирәктер шул чагында!

                                 Агачларны сындырмагыз,

                                 Кош оясын ватмагыз,

                                 Суларны да пычратмагыз,

                                 Пыяла, чүп атмагыз.

                                 Эссе чакта, коры чакта

                                 Урманда ут якмагыз.

                                 Табигать ул – безнең әни,

                                 Табигатьне саклагыз!

                                                                                        (Ирина Рәҗәпова шигыре)

-Игътибарыгыз өчен рәхмәт. Очрашканга кадәр, сау булыгыз!

Укытучы:  Рәхмәт. Укучылар, конференциябез тәмамланды, көндәлек тормышыбызга әйләнеп кайтыйк.

Без белгечләрнең җавабын ишеттек, ә сез үзегез ничек уйлыйсыз? Табигатьне саклауга без нинди өлеш  кертә алабыз соң?

Укучылар:  

· Без хайваннарны үтермәскә тиеш.

· Без кошларга ярдәм итәбез. Кышын аларга җим табуы авыр, шуңа күрә җимлекләр куябыз. Яз көне сыерчык оялары ясыйбыз.

· Без агач ботакларын сындырмаска һәм агачлар утыртырга тиеш.

· Урамнарны, суларны пычратмаска, чүп ташламаска тиешбез.

· Урманнарны сакларга, ут белән уйнамаска кирәк.

Укытучы:  Дөрес. Мин сезнең белән килешәм.

VI. “Үз уеныбыз” 

- Укучылар ! Мин сезгә уен уйнарга тәкъдим итәм. “Үз уеныбыз “ дип атала.Сезгә бу уен танышмы ? 

Уйнау тәртибе :
 Мин 1 сорау бирәм. Кем җавап бирә,шул уенны башлый.
5 тема буенча  сораулар төзелде. Алар баллар белән бәяләнә. Укучы теманы һәм сорау сайлый. Җавап бирсә,уенны дәвам итә .Әгәр җавап бирә алмаса,уен башка укучыга күчә. Уен тәмамлангач ,баллар исәпләнә.Кем  иң  күп балл җыя ,шул җиңүче була һәм приз ала.

 Уенны башлыйбыз. Сорау:
 - Нинди агач җәй уртасында чәчәк ата? (юкә).

- Наратның яфраклары  ничек атала ?

1 тема.               Экология.
  100 - Ни өчен кайбер елгаларны “үле елгалар “дип атыйлар?

  200 – Ни өчен җир өстендә ерымнар хасил була ?
  300 – Иң әһәмиятле экология проблемалары нинди ?

  400 – Авыл хуҗалыгы ,промышленность,техниканың үсеше табигатькә ничек  тәэсир  итте? Планетага нинди 3 бүләк ясады?

2 тема.                Кызыл китап.

   100 – Татарстанда нинди  тыюлыклар бар?

   200 – Кара исемлеккә кергән нинди хайваннарны, кошларны беләсез?
   (Стеллер сыеры, очмый торган күгәрчен- дронт )

   300 – Татарстан территориясендә үсүче нинди үсемлекләр Кызыл китапка кертелгән ?

    400 – Татарстанның Кызыл китабы ничәнче елда басылып чыккан?

 3 тема.               Хайваннар дөньясы.

    100 – Умырткалыларга нинди класслар керә?

    200 – Сөйрәлүчеләрнең борынгы бабалары.

    300 – Кит – балыкмы? Нинди класска керә?
    400 – Кошларның экологик типлары Һәм вәкилләре.

  4 тема.                   Үсемлекләр  дөньясы.
     100 – Нинди дару үләннәре беләсез ? Алар нинди авырулардан дәва ?

     200 -  Чәчәкле  үсемлекләр бүлегенә нинди класслар керә ?

     300 – Чәчәкле үсемлекләрнең  семьялыкларын  әйтегез.(7)

     400 – Бер һәм ике өлешлеләр классы  үсемлекләренең  билгеләрен  чагыштырыгыз.                       5 тема.                    Чәчәкле  үсемлекләрнең  семьялыклары.
  100 – Борчак - нинди семьялык вәкиле?

  200 – Лаләчәләр  семьялыгына керә.Дару үләне. Ул нинди үсемлек?

  300 – Кыяклылар семьялыгына нинди үсемлекләр керә?

             Аларның  әһәмияте бармы? Кайда кулланалар?
  400 – Ромашка Һәм тузганак нинди семьялыкка керә? Ни өчен?  Тагын нинди үсемлекләр бу семьялыкка керә?
                  Җиңүчене билгеләү. Балларны санау.

 Физкультминутка .Релаксация.( Су агышы ,урман тавышы)

.
VII. Ныгыту.
  - Балалар, стендтагы рәсемнәргә игътибар итегез әле.Мондагы картиналарда нәрсә сурәтләнгән?Матурмы, сезгә ошыймы?
“Туган ягым табигате “стенды буенча әңгәмә.
 Безнең авыл бик матур җиргә урнашкан . Авыл артында кырлар җәелеп ята.Ерак түгел калкулыклар,урманнар, Кама елгасы. Җәен елгада су коенырга яратасызмы?Ял итү өчен бик матур урыннар.

Һәр ел фасылының үз матурлыгы, яме бар.Җәйге кояшлы яңгырдан  соң чыккан  салават күпере, алтын – сары төскә кергән урманнар ак шәл бөркәнгән агачлар, язгы ташу...Табигать   уяна , яшәрә...Гаҗәеп  күренешләр! Сез минем белән килешәсезме?
- Әйе, килешәбез. Туган ягыбызның табигате искиткеч матур!
- Тик җир зарарлана,ерымнар  барлыкка килә.Әби-бабаларыбыз җирне  ишелүдән саклау өчен, нарат  урманнары  утыртканнар. 
- Дәреснең эпиграфына  да күз салыгыз,әле. Нәрсә турында ул? Уйланыгыз әле, укучыла

   “Табигать  бетсә, кешелек тә бетә”  шигыре  укыла.

               Җирдә безнең  өчен диеп

     Үсә матур чәчәкләр.

      Явыз куллар өзмәсәләр,

      Шулай гел үсәчәкләр.

      Урмандагы агачларны 

           Калдырмыйча киссәләр,

           Урмансыз калган кешеләр

           Киләчәктә нишләрләр?

       Табигатькә һәр көн шулай 

       Гел зыян  китерсәләр,

       Сайрар кошларны да әгәр

       Үтереп бетерсәләр ?

           Табигать  бетсә  әгәр дә,

           Кешелек тә бит  бетә,
           Шуңа күрә  уйлан ныклап,

           Алда сине ни көтә?

          Димәк, бездән  нәрсә сорала?
    Без табигатьне  сакларга, суларны ,чишмәләрне карарга, агачлар утыртырга      тиешбез.

· Без кошларны үтермәскә, аларга  ярдәм итәргә  тиеш.

· “Кеше үз гомерендә 10 төп агач утыртырга  тиеш”дигән халык әйтеменә ничек карыйсыз ?Килешәсезме ?
· Әйе, килешәбез. Без  табигатне яратырга ,күп агачлар утыртырга тиеш.

· Табигатне кемнәр сакларга тиеш соң?

· Без,барлык  кешеләр, экологлар сакларга тиеш.
· Әйе, һәр кеше табигатьне яратырга, аны саклау өчен көрәшергә тиеш.Табигать    үзен    яраткан кешеләрне генә ярата  бит.Киләчәк еллар өчен без хәзер  кайгыртырга  тиеш.

Табигатькә  караш турында  берничә  төрле  фикер бар.

Беренчесе- табигатьне  буйсындырырга. Аннан теләгәнчә файдаланырга .

Икенчесе-табигатьне сакларга,  аңа тимәскә. Сез ничек уйлыйсыз, бу фикерләр дөресме?
· Юк, бу ялгыш фикерләр.Табигать  байлыкларыннан теләгәнчә түгел, дөрес  файдаланырга, акыл  белән  эш итәргә  кирәк.  

· Бу фикерләр  дөрес  түгел. Табигатне “ җиңәргә” тырышу  начар нәтиҗәләргә китерде . 1986 елда Чернобыльдә фаҗига булды.Нәтиҗәдә Татарстанда да  пычранган урыннар  табылган. Беренчесе-Чаллы, Зәй,Мөслим  арасында. Икенчесенә  Югары Ослан, Апас  районнары
· керә.
X .  Йомгаклау.

- Әйдәгез , дәрескә йомгак ясыйк.Дәрес сезгә ошадымы? Сез нинди нәтиҗәгә килдегез? Үзегезнең фикерләрегезне әйтегез.

- Укучылар! Мин сез табигаткә беркайчан да зыян китермәссез, аны яратырсыз һәм сакларсыз  дип ышанам.
Тактада язылган  сүзләрне укыгыз әле:      Зыян  китермә!

                                                                        Ярат!

                                                                       Сакла!
Бүген экологик проблемалар,табигать турында күп сөйләштек. Әгәр без табигатне сакламасак, ХХ1 гасырда  табигать  нинди булыр икән ?

Өйдә табигатькә зыян китерүче пластик шешәләр,полиэтилен пакетларны теләсә кая ташлап,әйләнә -тирәне пычратуга карата антиреклама ясарга.Анда химик юл белән җитештере лә  торган  продуциянең әйләнә- тирәгә,кеше сәламәтлегенә зыян китерүе  дә  чагылырга тиеш.

